
তৃতীয় অধ্যায়
শ্ৰীশ্ৰীশঙ্কৰদেৱৰ জন্ম








আছিলন্ত ৰামৰায় পৰম ভকত।

কৰিলা ভকতি ধৰি শঙ্কৰৰ মত॥

ৰামৰায়ৰ কথা যত কহিবো পাছত।

সূৰ্য্যবৰ পুত্ৰ ভৈলা কুসুম নামত॥১॥

সন্তজন–ৰঞ্জন ভঞ্জন-দুষ্টজন।

গৌৰবৰ্ণ শৰীৰ পৰম সুশোভন॥

তান গুণ গণি কিম্বা কহিবো সাক্ষাত।

শঙ্কৰ স্বৰূপে কৃষ্ণ অৱতাৰ যাত॥২॥

সমস্ত ঐশ্বৰ্য্য যুক্ত সুমধুৰ বাণী।

লক্ষ্মী সম ৰূপৱতী তাহান পতনী॥

তথাপি মনত তান সুখ নাহিকয়॥

সমস্ত সম্পদ যুক্ত নাহিকে তনয়॥৩॥

পুত্ৰকামে নানাবিধ কৰ্ম্ম আচৰন্ত।

পুত্ৰকামে হৰিবংশ শাস্ত্ৰক শুনন্ত॥

নানা ধৰ্ম্ম কৰন্ত পুত্ৰক আশা কৰি।

নপাইলন্ত পুত্ৰ তন্ত্ৰ মন্ত্ৰক আচৰি॥৪॥

পাছে জ্ঞাতি মিত্ৰ সমে সবে আলোচিল।

পুত্ৰ কামনায় মহেশক আৰাধিল॥

